
Dell’AneideCanto iv.





21.





Pò se lecentiaro pe dormire,

Ch’era già meza notte: mà ’ntra tanto,

Quanno sola se vede, li sospire

Accompagna Dedone co lo chianto.

Se corca, e de vedere, e de sentire

Le pare Anea comme l’havesse accanto.

Pe gabbare lo core, Ascanio abbraccia,

Che de lo patre havea tutta la faccia.






22.





Non se fraveca chiù, ca la Regina

Have autro ’n capo: e manco li sordate,

Comme primma de sera, e de matina

Fanno juoche de guerra squatronate.

Non se scava chiù puorto a la marina,

Le moraglie à mez ’aria sò restate;

Ne penza a fare chiù chella, che sbaria,

Castielle vere, e fà castielle ’n aria.






23.





Mà la gran Dea Giunone, che vedeva

Ca Dedone la pasta havea pigliata,

E ca chesta a pericolo metteva

L’onore, tanto stea ’ndiavolata;

Cetarea se chiammaje, che ne gaudeva,

E cossì le parlaje meza arraggiata;

Và te stira sso uraccio ò Cetarea,

Gran prove hai fatte degne de na Dea!






24.





Gran vettoria: gran laude n’haverrite

Tu co lo Siò Copiddo all’aria vola

La nommenata vostra, perchè havite

Dui Dei venta na povera figliola!

Troppo semprece affè vui me tenite:

De lo sinno haggio posta già la mola;

Lo faccio si, ca staje a la veletta,

Perche staie de Cartagene sospetta.




Sed

